ანსამბლების შერჩევის მიზნით კონკურსის ჩატარების წესი და პირობები

მუხლი 1. ზოგადი დებულებები
1. წინამდებარე წესი ადგენს საჯარო სამართლის იურიდიული პირის - ანზორ ერქომაიშვილის სახელობის ფოლკლორის სახელმწიფო ცენტრის (შემდგომ - ცენტრი) მიერ ფოლკლორული ანსამბლების (შემდგომ - ანსამბლი) შერჩევის მიზნით კონკურსის ჩატარების წესსა და პირობებს (შემდგომ - წესი). 
2. წესის მიზანია შესაბამისი ანსამბლების შერჩევის მიზნით საკონკურსო პირობებისა და კრიტერიუმების განსაზღვრა, კონკურსის ჩატარების წესის დადგენა და იმ ანსამბლის შერჩევა, რომლის წევრებთანაც შემდგომში გაფორმდება ინდივიდუალური შრომითი ხელშეკრულებები.
მუხლი 2. კონკურსის გამოცხადება და ანსამბლების შერჩევის კრიტერიუმები
1. კონკურსი ცხადდება ცენტრის აღმასრულებელი დირექტორის (შემდგომ - დირექტორი) ბრძანებით ამ წესის შესაბამისად. საკონკურსო ვადები დგინდება დირექტორის ბრძანებით.
2. ცენტრი უზრუნველყოფს:
ა) საკონკურსო დოკუმენტაციის მიღებასა და კონკურსის პირობებთან საკონკურსო დოკუმენტაციის შესაბამისობის დადგენას;
 ბ) კონკურსში მონაწილე ანსამბლების შეფასების მიზნით დირექტორის ინდივიდუალური ადმინისტრაციულ-სამართლებრივი აქტით საკონკურსო კომისიის (შემდგომში – კომისიის) შექმნას;
გ) ანსამბლის შერჩევასა და მის წევრებთან ინდივიდუალური შრომითი ხელშეკრულებების გაფორმებას;
დ) კონკურსის ჩატარების მიზნით სხვა საჭირო ღონისძიებების განხორციელებას.
3. კონკურსში მონაწილე ანსამბლების შეფასების კრიტერიუმებია:
ა) ფოლკლორულ ნიმუშებთან დამოკიდებულება;
ბ) ხალხური სიმღერის შემსრულებლობა;
გ) ტრადიციული გალობის შემსრულებლობა;
დ) ხალხური ცეკვის სასცენო შემსრულებლობა.
4. კონკურსში მონაწილე ანსამბლების მიერ ამ წესით გათვალისწინებული კრიტერიუმების დაკმაყოფილების შემთხვევაში, გამარჯვებული ანსამბლი/ანსამბლები გამოვლინდება საუკეთესოს ამორჩევის პრინციპის საფუძველზე.
მუხლი 3. საკონკურსო დოკუმენტაციის წარდგენის წესი
1. კონკურსში მონაწილეობის უფლება აქვს ანსამბლს.
2. ანსამბლმა კონკურსში მონაწილეობის მიზნით უნდა წარმოადგინოს შემდეგი დოკუმენტები:
ა) განცხადება კონკურსში მონაწილეობის თაობაზე ამ ბრძანების დანართის შესაბამისად;
ბ) კერძო სამართლის იურიდიული პირის შემთხვევაში - ამონაწერი მეწარმეთა და არასამეწარმეო (არაკომერციული) იურიდიულ პირთა რეესტრიდან;
გ) ანსამბლის 10 თვიანი სამოქმედო გეგმა;
დ) ცენტრის მიერ მოთხოვნილი სხვა დამატებითი ინფორმაცია/დოკუმენტაცია.
3. საკონკურსო დოკუმენტაცია მიიღება ქართულ ენაზე ცენტრში მატერიალური სახით, მისამართზე: ქ. თბილისი, დავით აღმაშენებლის გამზირი №68 ან ელექტრონული სახით შემდეგ მისამართზე: info@folk.gov.ge

4. ამ მუხლის მე-2 პუნქტის „ა“ ქვეპუნქტით გათვალისწინებულ განცხადებას ხელს უნდა აწერდეს ანსამბლის ყველა წევრი.

მუხლი 4. კონკურსის ეტაპები და გამარჯვებულის გამოვლენის წესი
1. ამ წესით გათვალისწინებული კონკურსის ეტაპებია:
ა) განცხადებების გადარჩევა;
ბ) კონკურსში მონაწილე ანსამბლების შეფასება.
2. განცხადებების გადარჩევას უზრუნველყოფს ცენტრი. დოკუმენტაციის არასრულყოფილად წარმოდგენის შემთხვევაში, კონკურსში მონაწილე ანსამბლი არ ექვემდებარება შეფასებას. 
3. განცხადებების გადარჩევის შემდგომ ანსამბლების შეფასებას ახორციელებს საკონკურსო კომისია (შემდგომ - კომისია).
4. კომისია უფლებამოსილია განსაზღვროს ანსამბლების შეფასების ფორმები, მათ შორის, ზეპირი დავალება, პრაქტიკული დავალება (შესრულება) და სხვა.
5. კომისია ამ წესის შესაბამისად შეარჩევს საუკეთესო ანსამბლს, რომელიც წარედგინება დირექტორს.

მუხლი 5. კომისიის შემადგენლობა და გადაწყვეტილების მიღების წესი
1. კომისიის შემადგენლობა მტკიცდება დირექტორის ბრძანებით. კომისიის წევრების არანაკლებ ნახევარი უნდა იყოს ხალხური შემოქმედების შესაბამისი სფეროს აღიარებული სპეციალისტი.
2. კომისიის თავმჯდომარე, ასევე, მისი არყოფნის შემთხვევაში, თავმჯდომარის მოვალეობის შემსრულებელი განისაზღვრება კომისიის შემადგენლობიდან, დირექტორის ბრძანებით. 
3. კომისიის მდივნის ფუნქციას ასრულებს ცენტრის თანამშრომელი, რომელსაც ბრძანებით განსაზღვრავს დირექტორი.
4. კონკურსის ფარგლებში რეგისტრირებული განცხადებების განხილვასა და შეფასებას კომისია ასრულებს განცხადებების მიღების ვადის ამოწურვიდან არაუგვიანეს 2 კვირის ვადაში.
5. კომისიის ყველა წევრი ვალდებულია წერილობით დაადასტუროს, რომ ინტერესთა კონფლიქტის გამოვლენის შემთხვევაში იმოქმედებს ამ წესისა და მოქმედი კანონმდებლობის შესაბამისად. თუ კომისიის წევრს წარმოეშობა ინტერესთა კონფლიქტი, მან დაუყოვნებლივ უნდა განაცხადოს აღნიშნულის თაობაზე და უნდა შეწყვიტოს კომისიის საქმიანობაში მონაწილეობა.
6. კომისიის წევრის ინტერესთა კონფლიქტის გამოვლენის ან სხვა ობიექტური გარემოების არსებობისას, დირექტორი უფლებამოსილია შეცვალოს კომისიის წევრი.
7. კომისიის წევრი ვალდებულია არ გაამჟღავნოს კონკურსის მიმდინარეობასთან დაკავშირებული ინფორმაცია ამ წესის მე-6 მუხლის პირველი პუნქტის შესაბამისად კონკურის შედეგების დამტკიცებამდე.
8. კომისია თავის საქმიანობაში დამოუკიდებელია. არავის აქვს უფლება ჩაერიოს კომისიის წევრის საქმიანობაში ან/და მოახდინოს მასზე რაიმე ზეგავლენა.
9. კომისია გადაწყვეტილებას იღებს ხმათა უმრავლესობით.
10. კომისიის წევრის საქმიანობა არაანაზღაურებადია.
11. კომისია საქმიანობას წყვეტს კონკურსის გამარჯვებულების გამოვლენის შესახებ გადაწყვეტილების დამტკიცებისთანავე.
12. კომისიის შემადგენლობა კონფიდენციალურია, კონკურსის შედეგების გამოცხადებამდე.
მუხლი 6. კონკურსის შედეგები
1. კომისიის მიერ ამ წესის მე-4 მუხლის მე-5 პუნქტის შესაბამისად წარდგენილ ანსამბლთან დაკავშირებით, საბოლოო გადაწყვეტილებას გამარჯვებულად გამოვლენის თაობაზე იღებს დირექტორი.
2. ამ მუხლის პირველი პუნქტის შესაბამისად შერჩეულ ანსამბლის წევრებთან ფორმდება ინდივიდუალური შრომითი ხელშეკრულებები შესაბამისი სამუშაოს შესრულების ვადით, არაუმეტეს 10 თვისა.
3. ანსამბლის თითოეული წევრი ვალდებულია შეასრულოს შრომითი ხელშეკრულებით განსაზღვრული ვალდებულებები და იმოქმედოს ანსამბლისა და ცენტრის მიზნების გათვალისწინებით. 


